
 

 

 

Aqqalu C. Jerimiassen UPA 2022/62 

Atassut 25. Maj 2022 

 

Namminersorlutik Oqartussat suliffeqarfiutaanni aktieselskabini siulersuisuinut 

siulittaasunik toqqaasarneq pillugu oqallinnissamik siunnersuut. 

(Inatsisartunut ilaasortaq Jens Napaattooq, Naleraq) 

Pisortat suliffeqarfiutaasa siulersuisulersorneqartarnerini siulittaasuliisaneq eqqartussallugu 

soqutiginartuuvoq. 

Soorunalimi siunertaassoorlu pikkorissunik ilinniangaqassutsikkullu qaffasissumik inissisimasunik 

siulittaasoqartitsisarnissaq. 

Paasinarpoq oqallissaaruteqartup oqariartuuteqarnera, una oqallisissiaq ammip qalipaataanik 

avataaneersunilluunniit tikilluaqqusinnginnermik siunertaqanngitsoq. 

Nunatsinniliuna, inuiaqatigiinni ilinniarluarsimasortagut, namminersortutullu 

inuussutissarsiuteqarnermik misilittagaqarluartortatta atorluarneqartariaqalernerat pisortat 

suliffeqarfiutaanni siunertarilissallugu piffissaalluartoq. 

Aap, avataaniik atorfissaqartitsisarsinnaaneq soorunami ilaatigut, avammulluunniit 

qivialaartarsinnaaneq matoqqatissanngilarput.  

Kinguaariilli maanna nikikkiartulernerinittaaq isiginngitsuusaaginnaruminaappoq, pisortat 

suliffeqarfiutaasa siulersuisulersorneqartarnerini nunaqavissunik atorluaajartulernerulernissaq.  

Malitsigisaanimmi nunatsinni suliffeqarfinnut pisortanit pigineqartutut piginnittooqataasututtaaq 

misigisimaneq tassani annertusarneqarsinnaammat. 

Assersuut immaqa uani tikilaarsinnaavara ataaseq nammineq uummateqarfigilluagara, tassalu 

takornariaqarneq. 

Visit Greenland nunatta avammut nittarsaanneqarneranut ingerlataqartuusoq, ila 

amingaateqassagunanngivippoq nunaqavissunik namminersortutut takornarialerinermik 

ingerlataqartuusuniit arlaanniit siulersuisuinut, immaqaluuniillumi 

siulittaasulerneqarsinnaanissaanut inuttassaanik nassaarunniarsinnaanissaanut.  

Amingaatsiginngilagullumi, assersuummik taasaqaqqikkaanni, Future Greenland ukioq manna 

ingerlanneqarmat, borgmesterit oqallitsinneqarneranni Avannaata Kommuniani borgmesterip tullia 



siulleq oqariartuuteqartoq: uagut kommunitsinni takornarissat amigaatiginngilagut, illuanilli 

aasaanerani ulikkaartarpugut. 

Taassuuma takutiinnarpaalusooq, nunatsinni sumiiffiit takornariaqarfiulluartut 

qivialaaginnariaraanni, nunatsinni suliffeqarfiit pisortanit pigineqartut inuttalerneqassappata sumut 

qinaasilaarnissaq ajornarunassanngeqisoq. Misilittagaallumi ila iluatinnassaqimmata 

siuarsaanissamut. 

Suliffeqarfiit ilarpassui taamatuttaaq, qanoq suliaqarneq, misilittagaqarneq 

ilinniangaqarsimanerlugu aallaavigalugu inuttalersueqqittarnissaq eqqarsaatigissagaanni, 

Atassummiit qularinngilarput nassaassaqakuttoorumaartugut.  

Malitsigisinnaasaa ataaseq qularnanngilattaaq, ilinniarluarsimasortatta nunatsinnut 

angerlaqqissinnaanissaannut, siunissamilu akisussaaffinnik tiguseqataalluartalerumaarnissamik 

neriuuteqartitsilernikkut iluaqutaasinnaanissaa qularnanngimmat. 

Oqallisissiamut Atassummiit qujalluta, Jens Napaattooq, Naleraq qujaffigaarput. 


